Antur yr Actau


“Pwy sy’n iachau?  Iesu!”
Actau pennod  9, adnod 32-43
Pwy oedd Aeneas?  
Dydyn ni ddim yn gwybod dim amdano, dim ond ychydig o ffeithiau corfforol.  Roedd yn byw yn Lyda, ac roedd wedi ei barlysu ac yn gaeth i’w wely ers wyth mlynedd.  Mae hynny’n dweud wrthon ni fod Aeneas wedi gorfod dibynnu ar bobl eraill ers amser hir achos oedd o ddim yn gallu ennill cyflog, ac roedd yn rhaid iddo gael help gan ei deulu neu ei gyfeillion i wneud y pethau lleiaf.

Roedd sefyllfa Dorcas (neu Tabitha yn y Groeg) yn wahanol iawn. Dynes o Jopa oedd yn cynorthwyo pobl mewn angen oedd hi.  Dyma chi ddynes oedd yn brysur yn gwneud dillad, ac yn gofalu am wragedd oedd wedi colli ei gŵyr, a phobl dlawd.  Doedd dim gwasanaethau cymdeithasol yn y dyddiau hyn, ond mae’n ymddangos fod Dorcas fel rhyw fath o one stop social services. Petai yna ddiwrnod “Comic Relief”, neu Ddiwrnod Trwyn Coch yn nyddiau Dorcas, byddai hi yn ei gwisg ffansi  gyda’i phwced yn casglu, neu yn gwerthu cacennau ar stondin!

Mae Aeneas yn ddyn sâl, ac mae Dorcas wedi marw. Mae Duw am adfer iechyd y ddau.  Mae Pedr yn dweud Mae Iesu y Meseia am dy iachau di.  Ddywedodd o ddim “Rydw i’n mynd i dy iachau di” – Iesu sy’n cael y clod.  Iesu sy’n gwneud y wyrth.  Rydw i’n teimlo bod angen bod yn wyliadwrus iawn o bobl, rhai ohonyn nhw’n Gristnogion, sy’n hysbysebu eu hunain fel pobl sy’n gallu iachau a chyflawni gwyrthiau.  Heb Iesu, a heb ddoniau’r  Ysbryd Glân, rydyn ni’n neb.

Dod ar draws Aeneas wnaeth Pedr, ond daeth ffrindiau Dorcas yn un swydd at Pedr i ofyn am help.  Mae yna filiynau o bobl sâl yn y byd, dydyn ni ddim yn eu hadnabod, ond rydyn ni’n gallu gweddïo drostyn nhw mewn gweddi gyffredinol dros gleifion.  Dro arall bydd rhywun rydyn ni’n eu hadnabod, ac efallai yn eu caru, yn sâl, a byddwn yn gallu dod ag enw’r person hwnnw at Dduw mewn gweddi.
Chawn ni ddim gwybod beth wnaeth Aeneas gyda’i fywyd newydd iach, ond rydyn ni’n gallu dyfalu bod Dorcas wedi ail afael yn ei gwaith da. Ond roedd yna ganlyniadau mawr i’r iachau a’r atgyfodi yn enw Iesu.  
Dyma pawb oedd yn byw yn Lyda a Sharon yn troi at yr Arglwydd pan welon nhw Aeneas yn cerdded. 
Lledodd y newyddion (am Dorcas) drwy dre Jopa fel tân gwyllt, a daeth llawer iawn o bobl i gredu yn yr Arglwydd. 
Gwych ‘te!

